
nyAsatilakam

ન્યાસતિલકમ્

શ્રીમતે નિગમાન્તમહાદેશિકાય નમઃ ।
શ્રીમાન્ વેઙ્કટનાથાર્યઃ કવિતાર્કિકકેસરી   ।
વેદાન્તાચાર્યવર્યો મે સન્નિધત્તાં સદા હૃદિ॥
ગુરુભ્યસ્તદ્ગુરુભ્યશ્ચ નમોવાકમધીમહે ।
વૃણીમહે ચ તત્રાદ્યૌ દમ્પતી જગતાં પતી॥ ૧॥
પ્રાયઃ પ્રપદને પુંસાં પૌનઃપુન્યં નિવારયન્ ।
હસ્તઃ શ્રીરઙ્ગભર્તુર્મામવ્યાદભય  મુદ્રિતઃ॥ ૨॥
અનાદેર્નિઃસીમ્નો   દુરિતજલધેર્યન્નિરૂપમં
વિદુઃ પ્રાયશ્ચિત્તં યદુરઘુધુરીણાશયવિદઃ ।
તદારમ્ભે તસ્યા ગિરમવદધાનેન મનસા
પ્રપદ્યે તામેકાં શ્રિયમખિલનાથસ્ય મહિષીમ્॥ ૩॥
મહેન્દ્રાગ્નાવિષ્ણુપ્રભૃતિષુ મહત્ત્વપ્રભૃતિવત્
પ્રપત્તવ્યે તત્ત્વે પરિણમિતવૈશિષ્ટ્યવિભવામ્ ।
અધૃષ્યત્વં ધૂત્વા કમિતુરભિગમ્યત્વજનનીં
શ્રિયં શીતાપાઙ્ગામહમશરણો  યામિ શરણમ્॥ ૪॥
સ્વતઃસિદ્ધ શ્રીમાનમિતગુણભૂમા કરુણયા
વિધાય બ્રહ્માદીન્વિતરતિ નિજાદેશમપિ યઃ ।
પ્રપત્ત્યા સાક્ષાદ્વા ભજન શિરસા વાઽપિ સુલભં
મુમુક્ષુર્દેવેશં તમહમધિગચ્છામિ શરણમ્॥ ૫॥
વૃન્દાનિ યઃ સ્વવશયન્વ્રજસુન્દરીણામ્
વૃન્દાવનાન્તરભુવાં સુલભો બભૂવ ।
શ્રીમાનશેષજનસઙ્ગ્રહણાય  શેતે
રઙ્ગે  ભુજઙ્ગશયને  સ મહાભુજઙ્ગઃ ॥ ૬॥

રઙ્ગાસ્તીર્ણભુજઙ્ગપુઙ્ગવવપુઃપર્યઙ્કવર્યં    ગતૌ
સર્ગસ્થિત્યવસાનકેલિરસિકૌ તૌ દમ્પતી નઃ પતી ।
નાભીપઙ્કજશાયિનઃ શ્રુતિસુખૈરન્યોન્યબદ્ધસ્મિતૌ
ડિમ્ભસ્યામ્બુજસમ્ભવસ્ય વચનૈરોન્તત્સદિત્યાદિભિઃ॥ ૭॥
ઘનકરુણારસૌઘભરિતાં પરિતાપહરાં
નયનમહશ્છટાં મયિ તરઙ્ગય  રઙ્ગપતે  ।
દુરિતહુતાશનસ્ફુરિતદુર્દમદુઃખ મષી-
મલિનિતવિશ્વસૌધદુરપહ્નવવર્ણસુધામ્॥ ૮॥
દુર્મોચોદ્ભટકર્મકોટિનિબિડોઽપ્યાદેશવશ્યઃ કૃતઃ
બાહ્મૈર્નૈવ વિમોહિતોઽસ્મિ કુદ્દશાં પક્ષૈર્ન વિક્ષોભિતઃ ।
યો માહાનસિકો મહાન્યતિપતેર્નીતશ્ચ તત્પૌત્રજાન્
આચાર્યાનિતિ રઙ્ગધુર્ય  મયિ તે સ્વલ્પાવશિષ્ટો ભરઃ॥ ૯॥
આર્તેષ્વાશુફલા તદન્યવિષયેઽપ્યુચ્છિન્નદેહાન્તરા
વહ્ન્યાદેરનપેક્ષણાત્તનુભૃતાં  સત્યાદિવદ્વ્યાપિની ।
શ્રીરઙ્ગેશ્વર  યાવદાત્મનિયતત્વત્પારતન્ત્રયોચિતા
ત્વય્યેવ ત્વદુપાયધીરપિહિતસ્વોપાયભાવાઽસ્તુ મે॥ ૧૦॥
ત્વય્યાચાર્યૈવિનિહિતભરાસ્તાવકા રઙ્ગનાથ
ત્વત્કૈઙ્ગર્યપ્રવણમનસસ્ત્વદ્ગુણાસ્વાદમત્તાઃ  ।
ત્વય્યેકસ્મિન્નપિ વિજહતો મુક્તવત્સાધનત્વં
ત્વચ્છેષત્વસ્વરસરસિકાઃ સૂરયો મે સ્વદન્તામ્॥ ૧૧॥
કલ્પસ્તોમેઽપ્યપાસ્તત્વદિતરગતયોઽશક્તિધીભક્તીભૂમ્ના
રઙ્ગેશ  પ્રાતિકૂલ્યક્ષરણપરિણમન્નિર્વિઘાતાનુકૂલ્યાઃ   ।
ત્રાતારં ત્વામભેદ્યાચ્છરણવરણતો નાથ નિર્વિઘ્નયન્તઃ 
ત્વન્નિક્ષિપ્તાત્મરક્ષાં પ્રતિ રભસજુષઃ  સ્વપ્રવૃત્તિં  ત્યજન્તિ॥ ૧૨॥
ત્યક્તોપાયવ્યપાયાંસ્તદુભયકરણે સત્રપાન્સાનુતાપાન્
ભૂયોઽપિ ત્વત્પ્રપત્ત્યા પ્રશમિતકલુષાન્હન્ત સર્વંસહસ્ત્વમ્ ।
રઙ્ગિન્  ન્યાસાન્તરઙ્ગાખિલજનહિતતાગોચરત્વન્નિદેશ -
પ્રીતિપ્રાપ્તસ્વવર્ણાશ્રમશુભચરિતાન્પાસિ ધન્યાનનન્યાન્॥ ૧૩॥
શોકાસ્પદાંશમથનઃ શ્રયતાં ભવાબ્ધૌ
રાગાસ્પદાંશસહજં ન રુણત્સિ દુઃખમ્ ।

નો ચેદમી જગતિ રઙ્ગધુરીણ  ભૂયઃ
ક્ષોદિષ્ઠભોગરસિકાસ્તવ ન સ્મરેયુઃ॥ ૧૪॥
હેતુવૈધે વિમર્શે ભજનવદિતરત્ કિં  ત્વનુષ્ટાનકાલે
વેદ્યત્વદ્રૂપભેદો વિવિધ ઇહ સ તૂપાયાન્યનપેક્ષા ।
રઙ્ગિન્પ્રારબ્ધભઙ્ગાત્ફલમધિકમનાવૃત્તિરુક્તેષ્ટિવન્સ્યાત્ 
નાના શબ્દાદિભેદાત્પ્રપદનભજને સૂચિતે સૂત્રકારૈઃ॥ ૧૫॥
ભક્તૌ રઙ્ગપતે  યથા ખલુ પશુચ્છાગાદિવત્વેદન-
ધ્યાનોપાસનદર્શનાદિવચસામિચ્છન્ત્યભિન્નાર્થતામ્ ।
વ્યક્ત્યૈક્યાચ્છરણાગતિપ્રપદનત્યાગાત્મનિક્ષેપણ-

ન્યાસાદ્યેષુ તથૈવ તન્ત્રનિપુણૈઃ પર્યાયતા સ્મર્યતે॥ ૧૬॥
વિશ્વાસાયાસભૂમ્નોર્ન્યસનભજનયોર્ગૌરવે કો વિશેષઃ
તત્સદ્ભાવેઽપિ ધર્માન્તર ઇવ ઘટતે કર્તૃભેદાદ્વિકલ્પઃ ।
તદ્ભેદો રઙ્ગશાયિન્નનિતરગતિતાદ્યુત્થશોકાતિરેકાત્
સદ્વિદ્યાદૌ વિકલ્પસ્ત્વભિમતિભિદયા તેન તત્રૈકરાશ્યમ્॥ ૧૭॥
ધ્રૃવમધિકૃતિભેદાદ્કર્મવત્રઙ્ગશાયિન્ 
ફલતિ ફલમનેકં ત્વત્પદે ભક્તિરેકા ।
શરણવરણવાણી સર્વહેતુસ્તથાઽસૌ
કૃપણભજનનિષ્ઠા બુદ્ધિદૌર્બલ્યકાષ્ઠા॥ ૧૮॥
કર્તવ્યં સકૃદેવ હન્ત કલુષં સર્વં તતો નશ્યતિ
બ્રહ્મેશાદિસુદુર્લભં પદમપિ પ્રાપ્યં મયા દ્રાગિતિ ।
વિશ્વાસપ્રતિબન્ધિચિન્તનમિદં પર્યસ્યતિ ન્યસ્યતાં
રઙ્ગાધીશ  રમાપતિત્વસુભગં નારાયણત્વં તવ॥ ૧૯॥
ધીકર્મભક્તિરહિતસ્ય કદાઽપ્યશક્ત્યા
રઙ્ગેશ  ભાવકલુષપ્રણતિદ્વયોક્તેઃ ।
મન્યે બલં પ્રબલદુષ્કૃતશાલિનો મે
ત્વન્મૂલદેશિકકટાક્ષનિપાતમાદ્યમ્॥ ૨૦॥
અન્ધોઽનન્ધગ્રહણવશગો યાતિ રઙ્ગેશ  યદ્વત્
પઙ્ગુર્નૌકાકુહરનિહિતો  નીયતે નાવિકેન ।
ભુઙ્ક્તે ભોગાનવિદિતનૃપઃ સેવકસ્યાર્ભકાદિઃ
ત્વત્સમ્પ્રાપ્તૌ પ્રભવતિ તથા દેશિકો મે દયાળુઃ॥ ૨૧॥

ઉક્ત્યા ધનઞ્જયવિભીષણલક્ષ્યયા તે
પ્રત્યાય્ય લક્ષ્મણમુનેર્ભવતા વિતીર્ણમ્ ।
શ્રુત્વા વરં તદનુબન્ધમદાવલિપ્તે
નિત્યં પ્રસીદ ભગવન્મયિ રઙ્ગનાથ ॥ ૨૨॥
સકૃદપિ વિનતાનાં સર્વદે સર્વદેહિનિ
ઉપનિષદભિધેયે ભાગધેયે વિધેયે ।
વિરમતિ ન કદાચિન્મોહતો હા હતોઽહં
વિષમવિષયચિન્તામેદુરા મે દુરાશા॥ ૨૩॥
યાવજ્જીવં જગતિ નિયતં દેહયાત્રા ભવિત્રી
ત્યક્તાઃ સર્વે ત્રિચતુરદિનગ્લાનભોગા નભોગાઃ ।
દત્તે રઙ્ગી  નિજમપિ પદં દેશિકાદેશકાઙ્ક્ષી
કિં  તે ચિન્તે પરમભિમતં ખિદ્યસે યત્ પુનસ્ત્વ્મ્॥ ૨૪॥
અપિ મુહુરપરાધૈરપ્રકમ્પ્યાનુકમ્પે
વહતિ મહતિ યોગ ક્ષેમ વૃન્દં મુકુન્દે  ।
મદકલુષમનીષાવજ્રલેપાવલેપાન્
અણુગુણયિતુમીહે ન પ્રભૂનપ્રભૂતાન્॥ ૨૫॥
માતર્ભારતિ મુઞ્ચ માનુષચટૂન્હે દેહ લબ્ધૈરલં
લુબ્ધદ્વારદુરાસિકાપરિભવૈસ્તોષં જુષેથા  મનઃ ।
વાચઃ સીમનિ રઙ્ગધામનિ  મહાનન્દોન્નમદ્ભૂમનિ
સ્વામિન્યાત્મનિ વેઙ્ગટેશ્વરકવેઃ  સ્વેનાર્પિતોઽયં   ભરઃ॥ ૨૬॥
દાસ્યં લાસ્યવતાઽનુમત્ય મનસા રઙ્ગેશ્વર  ત્વત્પદે
નિત્યં કિઙ્કરવાણ્યહં ન તુ પુનઃ કુર્યાં કદર્યાશ્રયામ્ ।
મીલચ્ચક્ષુષિ વેલ્લિતભ્રુણિ મુહુર્દત્તાવમાનાક્ષરે
ભીમે કસ્યચિદાઢ્યકસ્ય વદને ભિક્ષાવિલક્ષાં દ્દશમ્॥ ૨૭॥
ત્વય્યેકાઞ્ચલિકિઙ્કરે તનુભૃતાં નિર્વ્યાજસર્વંસહે
કલ્યાણાત્મનિ રઙ્ગનાથ  કમલાકાન્તે મુકુન્દે  સ્થિતે ।
સ્વામિન્પાહિ દયસ્વ દેવ કુશલિન્જીવ પ્રભો ભાવયેતિ
આલાપાનવલેપિષુ પ્રલપિતું જિહ્રેતિ  જિહ્વા મમ॥ ૨૮॥
ત્વયિ સતિ રઙ્ગધુર્ય  શરણાગતકામદુધે

નિરુપધિકપ્રવાહકરુણાપરિણાહવતિ ।
પરિમિતદેશકાલફલદાન્ફલદાકૃતિકાન્
કથમધિકુર્મહે વિધિશિવપ્રમુખાનમુખાન્॥ ૨૯॥
ઓમિત્યભ્યુપગમ્ય રઙ્ગનૃપતેઽનન્યોચિતાં  શેષતાં
સ્વાતન્ત્ર્યાદિમયીમપોહ્ય મહતીમાદ્યામવિદ્યાસ્થિતિમ્ ।
નિત્યાસઙ્ખ્યવિસીમભૂતિગુણયોર્યાયામનાયાસતઃ
સેવાસમ્પદમિન્દિરેશ યુવયોરૈકાન્તિકાત્યન્તિકીમ્॥ ૩૦॥
આચાર્યાદ્રઙ્ગધુર્ય  દ્વયસમધિગમે લબ્ધસત્તં તદાત્વે
વિશ્લિષ્ટાશ્લિષ્ટપૂર્વોત્તરદુરિતભરં યાપિતારબ્ધદેહમ્ ।
નીતં ત્વત્કૈસ્ત્વયા વા નિરવધિકદયોદ્ભૂતબોધાદિરૂપં
ત્વદ્ભોગૈકસ્વભોગં દયિતમનુચરં ત્વત્કૃતે માં કુરુષ્વ॥ ૩૧॥
વિધાનાં રઙ્ગેશાદધિગતવતો  વેઙ્ગટકવેઃ
સ્ફુરદ્વર્ણં વક્ત્રે પરિકલયતાં ન્યાસતિલકમ્ ।
ઇહામુત્રાપ્યેષ પ્રણતજનચિન્તામણિગિરિઃ
સ્વપર્યઙ્કે સેવાં દિશતિ ફણિપર્યઙ્કરસિકઃ॥ ૩૨॥
ઇતિ વેદાન્તદેશિકવિરચિતં ન્યાસતિલકં સમ્પૂર્ણમ્ ।

